
				এই পৃষ্ঠাটোৰ বৈধকৰণ হৈছে
৩৮
বব্ৰুবাহ পৰ্ব্ব





তেবেসে পশিলা ৰাজা পাণ্ডৱী সেনাত।

সহস্ৰ অযুত লক্ষ কৰিলা নিপাত॥

সকলো কটক হত ভৈল ৰণমাজে।

কৰ্ণসুত বৃষকেতু অৰ্জ্জুনত বাজে॥১৮৭

কতো বীৰগণ পৰি আছে মৰি মৰি।

কতো নগৰক লাগি নিলা বন্দী কৰি॥

কামদেৱ আদি কৰি নিলা বন্দী যাক।

উলুপী ঔধষ দিয়া জীয়াইলা সবাক॥১৮৮







যুদ্ধত পৰাজয় দেখি অৰ্জুনৰ চিন্তা






হেন দেখি অৰ্জ্জুনৰ সংশয় মনত৷

মোহোৰ ভিতিৰ সেনা সবে ভৈল হত॥

হংসধ্বজ হত ভৈল ইটো ঘোৰৰণে।

আন বীৰগণ কোনে গণিতাত গণে॥১৮৯

হৰিসুত কামদেৱ বীৰ মহামতি।

সবে মিলি বাছিয়া পাতিলা সেনাপতি॥

সবাৰে আগত তাঙ্ক নিলা বন্দী কৰি।

আক কেনমতে জিনিবোহো হৰি হৰি॥১৯০

যুৱনাশ্ব ৰাজা যিটো পৃথিবীতে সাৰ।

যাহাৰ ঘোটকে যজ্ঞ সিজিল ৰাজাৰ॥

সি হেন নৃপতি সামৰাজে ভৈল হত।

আউৰ কেনমতে জয় সাধিবো ৰণত॥১৯১

